
Naalakkersuisunut apeqquteqaat:  

Inuussutissarsiutigalugu aalisartut ukiuni kingullerni arlaqartuni aalisariuti-
taarsimasut maannakkullu ajutoorsimaneq peqqutigalugu akiligassatigut ajor-
nartorsiortut naalakkersuisunit qanoq iliuuseqarfigineqarsinnaappat? 

(Inatsisartunut ilaasortaq Loritha Henriksen, Kattusseqatigiit Partiiat) 

 

 

Apeqqummut akissut 

(Aalisarnermut, Piniarnermut Nunalerinermullu Naalakkersuisoq) 

 
Inuussutissarsiutigalugu aalisartunut, piniartunut aammalu nunalerinikkut inuussutis-
sarsiutigalugu ingerlatsisunut inuutissarsiummik attuumassuteqartumik ajoquserner-
mik, atortorissaarutinik annaasaqarnermik, napparsimalernermik imaluunniit timikkut 
akornusernerup kingunerisaanik sulisinnaajunnaarnermik pissuteqartunik annaasa-
qarnermut inuussutissarsiutigalugu aalisartunut, piniartunut inuussutissarsiutigalugu-
lu nunalerinermik ingerlataqartunut aallarteqqinnissamut tapiiffigineqartarnerat pillugu 
inatsisartut inatsisaat nr. 3, 21. maj 2004-meersoq naapertorlugu tapiissuteqarnissa-
mut Naalakkersuisut periarfissaqarput. 
 
Tapissutinik pinissamut piumasaqaataasut tassaapput, ajutoorneq, annaasaqarneq 
napparsimalerneq imaluunniit sulisinnaajunnaarneq peqqutigalugit sillimmasiisarfim-
mit namminersortumit imaluunniit pisortatigoortumik ikiorsiisarnissamut aaqqiinertigut 
taarserneqarsinnaanngitsut imaluunniit taarserneqarnissaanut periarfissaqanngin-
nermit tunngaveqarput. 
 
Inatsit naapertorlugu tapiissutinik pissarsinissamut piumasaqaataapput ajutoornerup, 
annaasaqarnerup, napparsimalersimanerup imaluunniit sulisinnaajunnaarnerup up-
pernarsarneqarnissaa.  Aammattaaq piumasaqaataavoq, tapiissutinik pissarsisup 
inuussutissarsiumminik ingerlatitseqqiisinnaanissaanik kinguneqassasut. 
 
Tapiissuteqarnermi minnerpaamik 2.000 kr-inik annerpaamillu 25.000 kr-inik tunniun-
neqarsinnaapput. Taamaattorli Naalakkersuisut immikkut pisoqarsimatillugu 25.000 
kr-iniit amerlanerusunik tunniussisinnaasarput. Ukiumut aningaasaqarfiusumut ma-
tumunnga katillugit 1,4 mio. kr-it immikkoortinneqarsimapput. 
 
Aalisartoq motooriiarsimanini pissutigalugu aalisartutut inuussutissarsiumminik inger-
latsisinnaajunnaarsimasoq, aallarteqqinnissaminut qinnuteqarsinnaavoq. Soorlu siu-
sinnerusukkut oqaatigineqareersoq, naatsorsuutigineqassaaq, aalisartup nammineq 
sillimmasiinissaminut periarfissaqarsimannginnissaa, aammattaarlu inuussutissar-
siumminik ingerlatitseqqiinnassalluni allamik periarfissaqarsimannginnissaa.   
 
Naalakkersuisut malittarisassanut taamatut isikkoqartunut siunissami naleqqussaa-
nikkut periarfissanik nalilersuillutik aallartereersimasut ilisimatitsissutigineqarsinnaa-
voq, tamatumani ingerlatsivinnik amigartoorfiusunik ingerlatsiinnartarnerit ilaatigut 
unammillersinnaanermi naligiimmik inissisimajunnaartarmata. Naalakkersuisut poli-
tikkerivaat inuussutissarsiutit annertunerusumik aningaasaqarnikkut imminnut napa-

tinnerullutik ingerlanissaat, taamaasilluni pisortaniit tapiissutinit ikiorserneqaratik i-
ngerlatsinerisigut pisinnaaqqullugit.  
 
Saniatigullu aalisartut ingerlalluannginnerit inuussutissarsiorfinnut ineriartornerusunut 
nuunnissaminnut aningaasaqarnikkut ikiorserneqarnissaminnut periarfissaqarput. 
Periarfissanut tamakkununnga ilaapput: Piginnaasanik ineriartortitsinermut pilersaa-
rut, qitiusumik ilinniarfiit suleqatigalugit sinerissap avataanut suliaqarnernut takorna-
riaqarnermullu atassuteqartunut pikkorissartitsinissanik pilersitsisoqarsimavoq.  
 
Aalisartunut inuussutissarsiorfinnut nunamut tunngaveqartut iluini aallartitsinissamik 
kissaateqartunut kommunini Takornariaqarnermi- Inuussutissarsiutinut siunnersuiso-
qarfinni, kiisalu Kalaallit Nunaanni Inuussutissarsiutitigut Siunnersuisoqatigiiffinnit 
siunnersorneqarnissaminnut tapersersorneqarnissamullu periarfissaqarpoq. 

